նախագիծ

ՀԱՄԱՁԱՅՆԱԳԻՐ
Հայաստանի Հանրապետության կառավարության և
Ռուսաստանի Դաշնության կառավարության միջև առևտրական
ներկայացուցչությունների փոխադարձաբար հիմնադրման մասին
Հայաստանի Հանրապետության կառավարությունը և Ռուսաստանի Դաշնության կառավարությունը “այսուհետ` Կողմեր”
ձգտելով երկու պետությունների միջև ապահովել տնտեսական հարաբերությունները համաշխարհային պրակտիկայում ընդունված սկզբունքներով,
ելնելով արտաքին տնտեսական կարգավորման արդյունավետ ազգային համակարգ ստեղծելու անհրաժեշտությունից,
Կողմերի միջև արտաքին տնտեսական հարաբերությունները լավագույն ձևով համակարգելու նպատակով, 
պայմանավորվեցին հետևյալի մասին.
Հոդված 1

Ռուսական Կողմը Հայաստանի Հանրապետության մայրաքաղաքում հիմնադրում է Ռուսաստանի Դաշնության Առևտրական ներկայացուցչություն, իսկ Հայկական Կողմը Ռուսաստանի Դաշնության մայրաքաղաքում հիմնադրում է Հայաստանի Հանրապետության Առևտրական ներկայացուցչություն: 

Հոդված 2

Առևտրական ներկայացուցչությունները կատարում են հետևյալ հիմնական գործառույթները.

նպաստում են Հայաստանի Հանրապետության և Ռուսաստանի Դաշնության միջև առևտրատնտեսական կապերի զարգացմանը,

նստավայր երկրում ներկայացնում են իր երկրի շահերը երկու երկրների միջև առևտրին  և տնտեսական համագործակցության այլ ձևերին վերաբերող բոլոր հարցերով, 


տեղեկացնում են նստավայր երկրի շահագրգիռ մարմիններին իր  երկրի տնտեսական պայմանների և արտաքին տնտեսական գործունեության ոլորտը կարգավորող օրենսդրության մասին, ինչպես նաև իր երկրի պետական մարմիններին այդպիսի տեղեկություններ են հաղորդում նստավայր երկրի մասին, 


նպաստում են ֆիզիկական և իրավաբանական անձանց մասնակցությանը երկու երկրների տարածքներում կազմակերպվող միջազգային առևտրական և արդյունաբերական ցուցահանդեսներին և համակարգում են իր երկրի մասնակիցների աշխատանքը,

աջակցում են երկու երկրների ֆիզիկական  և իրավաբանական անձանց միմյանց միջև առևտրի, տնտեսական և գիտատեխնիկական համագործակցության բնագավառում գործարքներ կնքելու, ուղղակի տնտեսական կապեր հաստատելու, արտադրական կոոպերացիայի իրականացման, համատեղ ձեռնարկությունների ստեղծման և տնտեսական գործունեության հնարավոր այլ ձևերի զարգացման գործում:
Հոդված 3

Առևտրական ներկայացուցչությունները օգտվում են իրավաբանական անձանց իրավունքներից, գործում են իրենց երկրի կառավարության անունից` նրա կողմից ստացված լիազորությունների համապատասխան և իրենց երկրի դեսպանի անմիջական քաղաքական ղեկավարմամբ:
Հոդված 4

Առևտրական ներկայացուցչությունների հիմնադրումը որևէ կերպ չի շոշափում Հայաստանի Հանրապետության և Ռուսաստանի Դաշնության ֆիզիկական կամ իրավաբանական անձանց միմյանց միջև անմիջական հարաբերություններ պահելու իրավունքները, մասնավորապես` առևտրատնտեսական և գիտատեխնիկական համագործակցության իրականացման պայմանագրերի կնքման և կատարման նպատակով:


Առևտրական ներկայացուցչությունները պատասխանատվություն չեն կրում ֆիզիկական կամ իրավաբանական անձանց պարտավորությունների համար, ինչպես նաև ֆիզիկական և իրավաբանական անձինք պատասխանատվություն չեն կրում առևտրական ներկայացուցչությունների պարտավորությունների համար:
Հոդված 5

Կողմերի պայմանավորվածության համաձայն, նստավայր երկրի այլ քաղաքներում կարող են բացվել առևտրական ներկայացուցչությունների բաժանմունքներ: Այդպիսի պայմանավորվածության հասնելու հետ միաժամանակ կորոշվի նշված բաժանմունքների իրավական կարգավիճակը:

Հոդված 6

Առևտրական ներկայացուցչության ղեկավարը և նրա տեղակալները օգտվում են բոլոր արտոնություններից և անձեռնամխելիության իրավունքից, որոնք տարածվում են դիվանագիտական աշխատողների վրա` համաձայն դիվանագիտական հարաբերությունների մասին 1961թ. ապրիլի 18-ի  Վիեննայի կոնվենցիայի (այսուհետ` Վիենայի կոնվենցիա) համապատասխան դրույթների:


Առևտրական ներկայացուցչության վարչատեխնիկական և սպասարկող անձնակազմի աշխատողները օգտվում են բոլոր արտոնություններից և անձեռնամխելիության իրավունքից, որոնք Վիեննայի կոնվենցիայի դրույթների համաձայն ճանաչվում են դիվանագիտական առաքելությունների համապատասխան աստիճանի անձնակազմի աշխատողներ համար:

 
Առևտրական ներկայացուցչության շինությունները, գույքը, արխիվները, փաստաթղթերը, պաշտոնական թղթակցությունը օգտվում են բոլոր արտոնություններից և անձեռնամխելիության իրավունքից, որոնք միջազգային իրավունքի համաձայն ճանաչվում են դիվանագիտական ներկայացուցչությունների շինությունների, գույքի, արխիվների, փաստաթղթերի, պաշտոնական թղթակցության համար:


Առևտրական ներկայացուցչությունը և նրա ղեկավարը իրավունք ունեն ներկայացուցչության շինություններին տեղակայելու հավատարմագրող երկրի դրոշն ու խորհրդանիշը:


Առևտրական ներկայացուցչությունը ունի իր երկրի պետական զինանշանի պատկերմամբ կնիք, իր գործունեության իրականացման համար անհրաժեշտ կնիքներ, դրոշմեր,ձևաթղթեր:

Հոդված 7

Առևտրական ներկայացուցչությունը իր գործունեության ընթացքում ղեկավարվում է սույն Համաձայնագրով, իր երկրի օրենսդրությամբ` պահպանելով հանդերձ իր նստավայր երկրի օրենսդրությունը և միջազգային իրավունքի սկզբունքները:
Հոդված 8

Նստավայր երկիրն աջակցում է հավատարմագրող երկրին իր առևտրական ներկայացուցչության համար անհրաժեշտ շինությունների տրամադրման հարցում, իր տարածքի վրա` համաձայն իր օրեսդրությանը:

 
Նստավայր երկիրը, անհրաժեշտության դեպքում օգնում է նաև առևտրական ներկայացուցչությանը իր աշխատակիցների համար հարմար  տարածքների ստացման հարցում:

Հոդված 9

Կողմերի միջև սույն Համաձայնագրի դրույթների կիրառման և մեկնաբանման հետ կապված վիճելի հարցերը լուծվում են բանակցությունների ճանապարհով:

Հոդված 10

Սույն Համաձայնագիրը կարող է փոփոխվել և լրացվել  Կողմերի փոխադարձ համաձայնությամբ: Նշված փոփոխություններն ու լրացումները կատարվում են գրավոր:

Հոդված 11

Սույն Համաձայնագիրն ուժի մեջ է մտնում  Համաձայնվող Կողմերի միջև ուժի մեջ մտնելու համար  անհրաժեշտ ներքին ընթացակարգերի  կատարման մասին  վերջին գրավոր ծանուցագրի ստացման  օրվանից և ուժի մեջ կմնա մինչև տասներկու ամիս, երբ Կողմերից մեկը գրավոր կծանուցի մյուս Կողմին նրա գործողությունը դադարեցնելու մտադրության մասին:


Կատարված է ________ քաղաքում _____2009 թվ. երկու օրինակով, յուրաքանչյուրը` ռուսերեն և հայերեն, ընդ որում երկու տեքստերն էլ հավասարազոր են:
Ռուսաստանի Դաշնության 

Հայաստանի Հանրապետության      

կառավարության կողմից


կառավարության կողմից
